
Ubjeđeni da, ''ono što mediji nisu objavili, nije se ni dogodilo'', razni društveni, politički, ekonomski i dr. subjekti, neprestano nastoje pridobiti medijsku pažnju, odnosno svoj prostor u medijima. Oni svoj rad i ideje žele prikazati kao društveno korisne, značajne ne samo za njih, već i za druge, te na taj način ostvarti pozitivan publicitet. To se najlakše i najbrže postiže putem medija, naročito televizije. Zbog toga su mediji, posebno televizija izloženi različitim uticajima. Najizraženiji svakako su uticaji odnosa sa javnostima

Odnos medija i društva značajno određuje i odnose u društvu. Mediji nisu iznad ni izvan društva. Najtačnije definiranje odnosa medija i društva je da kakvo je društvo, takvi su i mediji, u ovom slučaju kantonalne televizije. Razlog za ovakvo viđenje stanja nalazimo upravo u centralnim informativnim emisijama kantonalnih televizija, čijom smo analizom došli do saznanja da određene društvene strukture u značajnoj mjeri utiču na struktuiranje tema i sadržaja ovih emisija – ''agenda setting''. Taj uticaj najizraženiji je u oblasti politike i političkog života, a u značajnoj mjeri se ostvaruje preko službi za odnose sa javnostima (PR-a), koje tu zadaću utvrdili smo, obavljaju dosta dobro. Na taj način usmjeravajući pažnju medija, a preko medija i pažnju građana na određene teme. Značaj temama koji se daje u medijima (kantonalnim televizijama), trebao bi biti jednak značaju koji te teme imaju za građane. Zbog toga je veoma važno dobiti pažnju javnosti, koja je rijetko i dragocjeno dobro. 

Mediji žive od novosti, od ''otkrivenog''. Toga su itekako svjesni svi koji nastoje na bilo koji način zadobiti medijsku pažnju i ostvariti pozitivan publicitet posebno PR, koji sve svoje komunikacijske inicijative i poruke zasniva upravo na događaju i njegovim činjeničnim aspektima. Upravo zbog toga kantonalne televizije kao javni mediji, čine se (i jesu) ''pogodnim tlom'' za plasiranje informacija čiji su tvorci PR-službenici. Da je zaista tako potvrđuje i ovo istraživanje, na osnovu kojeg smo ustanovili da je u prosjeku 53,20% (više od polovine) sadržaja centralnih informativnih emisija kantonalnih televizija u Federacije Bosne i Hercegovine nastalo kao rezultat djelovanja PR-a, čime smo potvrdili polaznu (generalnu) hipotezu ''da mediji objavljuju veliki broj informacija koje su posredno ili neposredno proizvod službi za odnose sa javnostima (PR-a) različitih organizacija i institucija, koje na taj način nastoje ostvariti povoljniju poziciju u sopstvenom internom i eksternom okruženju''. Zastupljenost sadržaja koji su nastali kao rezultat djelovanja PR-a, odnosno uticaj PR-a na sadržaje centralnih informativnih emisija značajno se razlikuje od jedne do druge TV-stanice. Procentualno takvih sadržaja, a samim tim i uticaj PR-a najveći je na TVSA 60,09%, a najmanji na TVTK 49,3%. Uticaj PR-a značajno je veći na TVBPK 55,3%, nego na TVUSK 50,06%. 

Uticaj PR-a na centralne informativne emisije kantonalnih televizija u Federaciji Bosne i Hercegovine i njihova podložnost tim uticajima (u navedenim procentima) rezultat je djelovanja više različitih faktora i objektivnih okolnosti. U značajnoj mjeri ovisi od: organizovanosti PR djelatnosti na pojedinim područjima (kantonima), faktora blizine, materijalno tehničkih i kadrovskih mogućnosti TV-stanica,  profesionalnosti i redakcijske (uređivačke) politike, te obaveza kantonalnih televizija koje prizilaze iz zakona i drugih (osnivačkih) akata. Imajući u vidu nevedene rezultate istraživanja uticaja odnosa sa javnostima na sadržaj centralnih informativnih emisija kantonalnih televizija u Federaciji Bosne i Hercegovine, zaključujemo da su kantonalne televizije izuzetno podložne uticajima PR-a, te da je taj uticaj veoma izražen.

